
24.okt 2016                                                                                                          UKA2016/117 

Kommunini suliassaqarfiit aaqqissuuteqqinneqarnerata allanngortinneqarneranik Inatsisartut 

inatsisaat nr. xx, xx,xxx 2016-imeersoq (Qaasuitsup Kommunia marlunnut avinneqarnissaa).  

(Naalakkersuisut Siulittaasuat)  

 

Qaasuitsup Kommuneata marlunngorlugu avinneqanissaanik Naalakkersuisut saqqummiussaat 

matumuuna oqaaseqarfigissavarput. 

 

Kommunimi suliassaqarfiit aaqqissuuteqqinneqarnissaat Qaasuitsup Kommuneata eqqartortarpaa 

kissaatigalugu kommuni avinneqassasoq tamannalu massakkut inatsisartunut annguppoq 

isummersorfissanngorlunilu. 

 

Innuttaasut kissaatigaat sullinneqarnerup ullumikkornit pitsaanerulernissaa, ingerlatsiviit kiisalu 

kiffartuussiviit isumaginninnikkullu sullissinerit eqqarsaatigalugit assut ajornakusoortumik 

innuttaasut sullinneqarnertik allanngortinneqartariaqartoq kissaatigiuarmassuk.  

 

Tamannalumi paasinarpoq ilaatigummi kommunimut saaffiginnikkaanni innuttaasut 

oqaatigisarmassuk ullorpassuit qaammatillu arlallit ilaatigullu akineqanngitsuuittarlutik, soorunami 

pisortanik taamatut sullinneqarneq akueriinnarneqarsinnaanngilaq allanngortitariaqarlunilu. 

 

Sullinneqarnermi pisortaniit  inatsisit unirlugit ingerlanneqartussaanngimmat.  

 

Tupinnanngitsumillu innuttaasut Qaasuitsup Kommuneani najugallit  pitsaasumik sullinneqarnissartik 

ujartorlugu kissaatigaat kommuni aggorneqassasoq marlunnut pingasunulluunniit. 

 

Qaasuitsup Kommuneata avinneqarnissaa eqqarsaatigalugu Qaanaaq Upernavik Uummannarlu 

ataatsimut kommuniunissaat Partii Naleeqamiit isumaqarpugut, taavalu Kangaatsiaq Qasigiannguit 

Ilulissat Qeqertarsuaq Aasiaat taakkua ataatsimoorlutik kommuniussasut. 

 

Aammali soorunami suna innuttaasunut pitsaanerussanersoq allatut aaqqissuussisoqassappat 

oqaloqataasinnaalluta oqaatigissavarput. Aammalu isumammagut parnaaginnarsinnaanngilagut 

isumatusaartumik akikinnerpaamik  aaqqisoqarnissaa kissaatigilluinnaratsigu, kukkunaveersaassaagut 

kukkunigummi ilinniarfigigutsigit pitsaanerusumik aaqqiisinnaagatta innuttaasunut pitsaanerpaaq 

anguniarlugu. 

 

Tassami siunissami kommunit aningaasaatigut nukittuumik inissisimanissaat tamatta 

qulakkertariaqaratsigu.   

 

Qaasuitsup Kommuneata avinneqarnissaa pissutigalugu kommunimut qinersisoqassanngitsoq 

oqaatigineqartoq taperserparput tassalu massakkut Qaasuitsup Kommunalbestyrelsea 31.dec 2017-

mut atuutissasoq. Taavalu kommuni marlunnut avinneqassagaluarpat ikaarsaariarnermi 

ataatsimiititaliassanik marlunik qinersisoqarnissaa akuersaarsinnaavarput, pisariaqassappallu 

kommuni pingasunngorlugu avinneqassagaluarpat soorunami eqqartuinermi peqataasinnaavugut 

tamannalu mianersorfigineqassasoq eqqaamaqqussavarput. 

 

Kisiannili aamma nalilersugassaavoq sapinngisamik inuiaqatigiit akilersinnaasarput sipporlugu 

kommunimik aggornilersuilluni aaqqissuussinissaq innuttaasut suli annerusumik artukkersorlugit 

ingerlatissanngikkipput kaammattuutigerusukkatsigu mianersorfigalugumi  

eqqaarsaatigisariaqarparput, aningaasammi ingerlatsinermut akiliutaanerusussat pineqartuni 

innuttaasunik aaneqassapput akilersinneqarlutillu.  

 

Allamummi  aamma aningaasat inuussutissarsiutinut ineriartornerunissamut atorfissaqartippagut, 

taamatummi suliniutinut aaqqissuussinissat kommuninut pingaaruteqarluinnarmata.  Tamakkiisumik 

kommunit avinneqartussat  siunissami innuttaasunik sullissinerit sanaartugassat ulluinnarnilu 

ingerlatsinermut tunngasut   tamakkiisumik akilersorneqartussaapput  

 

Qularnanngilarlu taamaaliornikkut aasiit akileraartarnikkut kommunit isorliunerusut 

qaffasinnerusumik akileraaruteqalernissaat ilimagineqartariaqassaaq.  

 

Ingerlatsinerimmi tamakkiisumik innuttaasut akileraarutaasigut akilersorneqartussaapput, tamannalu . 

kommuninut avinneqartunut atuutissaaq aningaasartuutimmi tamakkiisumik innuttaasunik 

nammanneqartussaammata akilersorneqarlutillu. 

 

Allanullumi aamma inuuttasut kiffartuuneqarnerinut akiliutissat ilimanarpoq qaffasinnerussasut, 

aammalu isumaginninnermi ikiorsiissutit tigusartakkat akissaqassuseq naapertorlugu 

inissinneqassapput allaat immaqa appartinneqarsinnaallutik, soorunami tamakku kissaatiginanngillat, 

kisiannili akisuumik aaqqissuussigutta tamakkua anguneqartussanngussapput aningaasanimmi 

amerlanerusunik pissarsinaviannginnatta kommunit aggornerinnaasigut.  

 

Taamaaliornikkummi  tamatta akisunerusumik kiffartuussilluni ingerlatsinissaq 

kissaatigigunanngilarput, aammami taamaliornikkut aasiit kommunini pineqartuni innuttaasut 

akisunerusumik akiliisinneqartalissapput, uagullu tamanna mianersorfigerusupparput, kukkunigummi 

ilinniarfiginngikutsigit ajornartorsiut pineqartunut allanut nuuginnartussaavoq. 

 

Naalakkersuisut saqqummiussaanni takusinnaavarput kommunip aggornissaannut 

aningaasalersuinissat peqataaffiginiarnagit nalunaaruteqartut. Tamannalu kommunit avinneqartussat 

namminneq tamakkiisumik akilissagaat, tamanna anguneqassappat tassa kommunit nutaat 

aallartissapput artornartorsiulereerlutik, tamannalu innuttaasut eqqarsaatigalugit tulluanngitsutut 

isigaarput tassami suliassaq iluatsissappat ikioqatigiinnissaq kivitseqatigiinnissarlu 

pingitsoorneqarsinnaarpasinngimmat. 

 

Aningaasartuutimmi kisimik kommuninut avinneqartunut taamaallaat nammatissallugit 

tulluarpallaarunanngillat, tassami nunatta avannaa aningaasarsiornikkut nukittunerpaamik nunatsinnut 

isaatitsisunut ilaammat, aammalu akileraarutitigut assut sunniuteqartumik isaatitseqataallutik, 

minnerunngitsumillu avammut niuernermi aamma aningaasaatigut nunatsinnut isaatitsilluarlutik 

taamaattumik kisimik akiliinissaannik piumasaqarneq akuersaaruminaappoq. 

 

Qaasuitsup Kommuneata pingasunngorlugu avinneqassagaluarpat tamanna innuttaasunut pineqartunut 

akisunerujussuanngorsinnaanera ilanngullugu eqqarsaatigisariaqarpoq. Aningaasammi amerlasuut 

taamaallaat ingerlatsinermut akissaajaatinullu nutaanut atuutissappata kingunerissamagu innuttaasut 

sullinneqarnerisa appariarnissaat ilimagissallugu 

 

Ilumut innuttaasunik  inatsisartunillu kissaatigineqassanersoq makkua malugeqquagut. 

 

Sullissinerit innuttaasunut appariassasut kissatigineqarnersut? 

Akileraarutit qaffasinnerusut akilerumaneqassanersut? 

Kommunit innuttaasunik sullissineranik kiffartuussineranut annerusumik akiliumassanersut? 

Meeqqerivinnut akiliutit qaffasinnerusut atuutilissanersut? 

Eqqaavinnut akiliutit qaffasinnerusut akilerumaneqassanersut? 

Inunnik ikiorsiinermi tigusartakkat appasinnerulernissaat akueriumaneqassanersut? 

Kommunini nutaani sanaartugassanut aningaasat ikinnerulernissaat  kissaatigineqarnersut? 

Aqquserngit ajornerusut kissaatigineqarnersut? 

Isumaginninnikkut sullissineq innarluutillit utoqqaat meeqqallu appasinnerusumik 

sullinneqalernissaat kissaatigineripput. 

 

Tamakkuinnaalluunniit assersuutitut taagukkagut  eqqarsaatigissagaanni isumatusaartumik 

aalajangersaanissarput pinngitsoorsinnaanngilarput. 

 

Tassami Qaasuitsup Kommuneanut aningaasat kommuninut ataatsimoortumik tapiissutit aqqutigalugit 

tunniunneqartartut allanngortinnagit kommuninut nutaanut marlunnut pingasunulluunniit 

agguarneqartussanngussapput, tamannalu aamma eqqarsarluarnikkut ingerlanneqassasoq 

kissaatigaarput. 

 

Tassami kommunit allat kissaatiginngilaat immikkut akileqataanissartik, aammalu Naalakkersuisut 

tamanna ersarissumik oqaatigereerpat nutaanik aningaasaliisoqassanngitsoq. 

 

Atorfiit nutaat arlalippassuit pilersinneqassapput aammalu kommunalbestyrelsit “marluk “ ataatsikkut 

sulissapput ikaarsaariarneq siulleq  aaqqissuullugu, tassalu kommunit marlunngussappata nutaat 

qinigaasussat 32-it pilersinneqassapput, taavalu kommunit pinngasunngussappata aamma allat 

immaqa 17-it ikkunneqassapput, taamaalillutik nutaat ikaarsaariarnermi qinigaasussat 49-it 

pilersineqarsinnaassallutik, tamannalu innuttaasut eqqarsaatigalugit akikitsuinnaanavianngilaq, 

taamaattumik ilumut kommuni  pingasunut avinneqassanersoq nalilersortariaqarparput 

taakkuinnaalluunniit qiviaraanni taamak akisutigisumik ingerlatsinissaq kissaatiginanngilaq, 

takusinnaareerparpullu  taamaaliornissaq innuttaasut akileraarutaasa qaffannerinik ingerlaannaq 

kinguneqassasoq. 

 

Taamatut oqaaseqarluta saqqummiussassagut oqaatigaagut tamattalu eqqarsarluarluta 

aalajangiinissarput kissaatiginartillugu. 

 

Kisianni qularutiginngilarput innuttaasunut sullissineq Qaasuitsup Kommuneani 

pitsanngorsagassaammat aqutsineq innuttaasunut ungasippallaalersimavoq oqartussaaqataanerlu 

innarlerneqarsimalluni tamannalu innuttaasut qaninnerullugit ingerlatsilernissaq namminneq 

kissaatigisaat anguniagaallu tapersersorparput. 

 

Hans Enoksen 

 

  

 

 

 

 

 

 

 

 


